
Che vergogna xè mai questa

     De veder tre licamone

     Che s'à messo el grilo in testa

     De scaldar le nostre done.

Che solene impertinenza

     De veder tre linaroli

     Che se crede lori soli

     Del bon ton la quinta essenza

I se trova sempre a spasso

     In teatro, da Florian

     I xè lori che fa chiasso

     Co le mode da Milan.

Co tre musi da cogioni

     Da ignoranti boteghieri

     I vol far da galantoni

     E no i xè che putanieri.

Senza aver per un momento

     Conossudo el cuor de l'omo

     Senza un poco de talento

     Per gustar del mondo el tomo.

I se crede professori

     Ne i misteri de l'amor

     I ve spassa da dotori

     I secrcreti d'ogni cuor.

I sà dirve: la tel dona

     La se leva a la tal ora

     La se lava la so mona

     La sta in casa, la vien fora.

Ghe xè adesso el tal zerbin

     Che ghe stà sempre vicin

     Ghe xè un'altro cortesan

     Che ghe tira da lontan.

